Thema: Bwlio (gwahanol fathau o fwlio)
Cofiwch addasu’r iaith i siwtio’ch ardal/plant.

Mae Ppt wedi ei baratoi i gyd-fynd â’r gwasanaeth. 

Sleid 1: Teitl – Bwlio 

Sleid 2: Lleidr cartŵn. 

Mewn cartwnau mae lladron yn gwisgo siwmperi streipïog ac yn cario bag hefo SWAG wedi ei sgwennu arno. Mae’n hawdd iawn i blismon mewn cartŵn nabod y lleidr.  Ond nid dyma sut mae lladron yn edrych go iawn. Mae lladron yn edrych fel chi a fi.
Sleid 3: Lleidr cartŵn a’r gair BWLI ar y bag
Petai bwli yn gwisgo siwmper streipïog ac yn cario bag yn dweud BWLI, yna fyddai’n hawdd iawn i bob ysgol stopio’r broblem o fwlio. Ond mae’r bwli yn edrych fel chi a fi.
Gall bwli frifo eraill mewn sawl ffordd, ac mae geiriau’n gallu brifo cymaint â phwniad.

Os dych chi’n cael eich bwlio gan aelod o’ch dosbarth mae’n anodd iawn dianc oherwydd dych chi gyda’ch gilydd ym mhob gwers. Efallai fod y broblem yn waeth amser cinio neu amser egwyl pan dych chi allan o’r dosbarth.
Ni ddylai neb frifo rhywun arall na’u gwneud nhw deimlo’n drist. 
Mae tua hanner y boblogaeth yn cyfaddef iddyn nhw gael eu bwlio rywbryd. 
Mae bwlio go iawn yn fwy na jyst ambell i air cas, neu gwympo mas/ffraeo arferol rhwng ffrindiau. Tydi pob cweryl/ffrae ddim yn fwlio. 
Sleid 4: Plant trist

Mae bwlio yn fater difrifol. Mae yna dri phrif fath o fwlio - bwlio corfforol, bwlio gyda geiriau a bwlio cymdeithasol.
Mae bwlio corfforol yn hawdd i’w weld - gwthio a baglu plant ar y coridorau, gwthio a tharo ar y cae amser cinio neu egwyl... clatsio/pwnsio tu ôl i gefn yr athrawon, pinsio slei neu daro plant eraill hefo pren mesur.
Rhaid stopio hyn rhag digwydd yn syth. Rhaid dweud wrth yr athrawon neu’r helpwyr. Peidiwch â gadael i neb eich taro na’ch gwthio o ddydd i ddydd. Peidiwch â bod ofn dweud wrth athro am y broblem - mae ganddyn nhw gyfrifoldeb i helpu bob plentyn yn yr ysgol.
Mae bwlio gyda geiriau yn anoddach i’w stopio. Mae’n ddiflas iawn ac yn brifo. 
Rydyn ni i gyd yn gwybod beth yw geiriau cas – galw enwau, dweud pethau sbeitlyd, creu storïau celwyddog a hel clecs. Mae merched yn waeth na bechgyn am fwlio gyda geiriau. 

Mae’r geiriau sy’n cael eu dweud, neu eu sgwennu, yn rhai creulon iawn ac yn cael eu dweud ar bwrpas i frifo’r person arall. Mae’r geiriau yn rhai celwyddog ac wedi eu dewis yn ofalus i greu helynt/trafferth.
Mae’n rhaid i ni ddweud pethau caredig wrth ein gilydd. Mae’n rhaid i ni frathu ein tafod i stopio hen eiriau hyll rhag dod allan.

Y trydydd math o fwlio ydy bwlio cymdeithasol. Dyma be sy’n digwydd:
(Plant i actio’r rhannau os yn bosib: bydd angen tri grŵp o blant, dau neu fwy ym mhob grŵp, yn sefyll dipyn bach ar wahân. Un prif ‘fwli’. Dylai aelodau’r grwpiau wrando ar y bwli a throi cefn ar yr un sy’n trio gwneud ffrindiau.)
(mynd at y grŵp cyntaf)

“Ga i chwarae hefo chi?”

 Y bwli: “Na. Cer o ’ma.”

(symud i’r ail grŵp)

 “Ga i chwarae hefo chi?”

Y bwli: (yn galw draw) “Peidiwch â gadael iddi hi chwarae hefo chi.”

(symud i’r 3ydd grŵp)

“Ga i chwarae hefo chi?”

Y bwli: (yn galw draw) “Does 'na neb eisiau chwarae hefo chdi.”
(Plentyn i sefyll gyda’i phen i lawr yn edrych yn drist)

Ydych chi’n gwrando ar blant eraill pan maen nhw’n gwneud pethau drwg? Ydych chi’n copïo nhw pan maen nhw’n gas neu’n sbeitlyd? Doedd na neb yn fodlon gwneud ffrind newydd am fod un person yn gryfach na phawb arall.
Rydyn ni eisiau i bawb sy’n dod i Ysgol (enw) fod yn hapus. Rydyn ni eisiau pawb fwynhau amser chwarae a chael cyfle i wneud ffrindiau. Dydyn ni ddim eisiau gweld neb yn cael eu gwrthod.

Mwy o ffrindiau a mwy o garedigrwydd sydd angen ar bob un ohonon ni. 
Sleid 5: Yr adnod isod

Mae’r ffydd Gristnogol wedi ei seilio ar gariad, cariad Duw at bobl a chariad pobl at ei gilydd. Mae’r Beibl yn glir bod ymddygiad gwael fel bwlio yn ffiaidd:
Dyma (rai o’r pethau) mae'r ARGLWYDD yn eu casáu; tafod celwyddog, 

calon sy'n cynllwynio drwg a traed sy'n brysio i wneud drwg. (Diarhebion 6: 16-18)
Mae cynllwynio i wneud drwg a dweud celwydd yn rhan o fywyd y bwli. Ond mae’r Beibl yn dysgu am ffordd wahanol i fyw,
Sleid 6: Yr adnod isod

Dylech ddweud pethau sy'n helpu pobl eraill — pethau sy'n bendithio'r rhai sy'n eich clywed chi. (Effesiaid 4:29)

A’r rheol aur ydy’r adnod yma o lyfr Mathew yn y Testament Newydd,
Sleid 7: Yr adnod isod

Dylech chi bob amser drin pobl eraill fel byddech chi'n hoffi iddyn nhw eich trin chi. (Mathew 7:12)
Gweddïwn: Ein Tad, helpa ni i fod yn garedig i eraill. Helpa ni i feddwl am deimladau pobl eraill ac i beidio â bod yn hunanol wrth feddwl am ein hunain drwy’r amser. 
Helpa ni i ddweud pethau sy'n helpu pobl eraill ac i reoli’n tafodau a’n ymddygiad. Rho ddoethineb i aelodau staff wrth iddyn nhw geisio datrys problemau bwlio, a rho nerth i’r plant sy’n dioddef i ofyn am help. 
Ein Tad, helpa ni i weithredu cariad yn ein bywydau wrth fod yn garedig a chyfeillgar gan ddilyn esiampl Iesu Grist yn y Beibl. Amen

